
Sut l’ensaina da «Narrenschiff», «Eulenspiegel» e co.
Pamflets e satira en las cuntraversas religiusas e politicas dal 16avel tschientaner, part 1

� Il temp da la renaschientscha e da la
refurmaziun enconuscha ina ritga tra-
diziun da texts litterars, ma er da pam-
flets e d’auters texts stampads che sa
confruntan a moda critica cun la ierta
medievala ed antica, cun las structuras
e malgiustias socialas e politicas e cun
dumondas religiusas e filosoficas. Sco
exempels sajan numnads intgins romans
satirics da quel temp che fan oz part dal
canon da la litteratura mundiala: «Nar-
renschiff» (1494), «Eulenspiegel» (1510),
«Gargantua e Pantagruel» (1532–1564),
«Don Quijote» (1605–1615).

Ina premissa per la svelta e vasta dera-
saziun da talas scrittiras ha furmà l’inven-
ziun da la stampa da cudeschs tras Johan-
nes Gutenberg a Mainz (1450). Precis en
la regiun dal Rain Superiur, tranter
Mainz, Strassburg e Basilea, sa lascha alu-
ra er situar il lieu da fluriziun da las incu-

nablas (las
scrittiras stam-
padas fin il
1500). Ed er
durant l’entir
16avel tschien-
taner han las
citads numna-

das giugà in’impurtanta rolla cun lur um-
anists e scripturs, lur illustraturs e stam-
padurs ch’han contemplà lur temp cun
egl critic e fullà via a novs svilups spiertals.

Sco exempel vegn preschentà qua il sa-
tiricher e publicist Johann Fischart da
Strassburg (ca. 1546–ca. 1590) ch’ha la-
vurà ensemen cun il pictur e dissegnader
Tobias Stimmer da Schaffusa (1539–
1584).

Stimmer era da ses temp in pictur re-
numà e survegniva incumbensas grondas
sco per exempel las picturas da palant-
schieu sura e da paraid dal chastè da Ba-
den-Baden. Oz è el enconuschent surtut
pervi da sias lavurs graficas. In motiv per
quai po bain esser il fatg ch’ina gronda
part da si’ovra picturada è vegnida de-
struida u ida a perder. Pensain be als frag-
ments da las picturas muralas dal «Haus
zum Ritter» en il museum da Schaffusa.
Las picturas vi da l’ura astronomica da la
catedrala da Strassburg pon dar be ina
idea vaga da quest artist ch’ha gì ina
grond’impurtanza sco pionier da l’art ba-
roc en Svizra.

Stimmer a Strassburg
Il 1570 è Stimmer sa domicilià a Strass-
burg, e quai è stà l’entschatta d’ina colla-
vuraziun ordvart fritgaivla cun Fischart e
cun il stampadur ed entagliader da fur-
mas Bernhard Jobin, oriund da la regiun
basilaisa, ma resident a Strassburg gia da-
pi il 1560. Lioms famigliars han anc in-
tensivà questa collavuraziun ch’ha durà
fin lur mort. Il pli tard il 1574 è vegnì tiers
anc il scriptur Matthias Holtzwart. Quest
ultim ha edì il 1581 tar Jobin ina collec-
ziun d’emblems «Emblematum Tyrocy-
nia» ch’è fitg instructiva per encleger il
linguatg simbolic dal circul enturn Fisch-
art. Blers auters cudeschs e fegls sgulants
cun entagls en lain sa basond sin dissegns
da Stimmer èn cumparids tar Jobin ed au-
ters stampadurs ed han contribuì cun
quai che Strassburg ha recuperà ina part
da l’impurtanza che la citad aveva gì pli
baud sco center dals stampadurs.

Relaziuns cun Basilea
Las relaziuns che Fischart e ses amis ave-
van cun la citad e cun l’universitad da Ba-
silea èn multifaras. Là ha Fischart acqui-
stà ses docter da giurisprudenza il 1574,
suenter in segiurn en l’Italia; là ha el scrit
l’emprima versiun da sia «Geschichtsklit-
terung » (Strassburg 1574, tar Bernhard
Jobin) ed in’elavuraziun libra da «Gar-
gantua» da Rabelais (emprim tom 1532).
Fischart ha menziunà sez ch’el observava
gugent la vita sin martgads e fieras, e las
numerusas allusiuns ad isanzas basilaisas
en questa scrittira mussan ch’el era in pro-
fund enconuschider dals usits locals. Sper
autras publicaziuns è cumparida er ina

nova ediziun dal «Narrenschiff» da Seba-
stian Brant (1572 en latin e 1574 en tu-
destg) cun illustraziuns da Stimmer.

In’enconuschenta Bibla illustrada, cun
vers da Fischart ed entagls en lain da Stim-
mer, è vegnida publitgada il 1576 a Basi-
lea, nua che er Holtzwart ha preschentà
gia il 1570 ses gieu da teater popular «Sau-
lus».

Lecturs da texts e da maletgs
Sch’ins dumonda suenter il public da
Fischart e Stimmer, lura mussan il dum-
ber da las ediziuns ed ils pretschs dals cu-
deschs indirectamain il nivel cultural da
la populaziun. Ulteriuras infurmaziuns
dattan la moda e maniera, co ch’il messadi
vegn dà vinavant, tge linguatg che vegn
duvrà, la simbolica dals maletgs sco er la
proporziun da text ed illustraziun.

La «Geschichtsklitterung» (il pled
cumpara per l’emprima giada il 1590 sco
titel da la terza ediziun) ha gì in success
remartgabel. Las ediziuns dal 1579, 1582
e 1590 ha Jobin pudì stampar anc avant
la mort da Fischart, autras lura il 1594,
1600, 1605, 1608, 1617 e 1631, damai
amez la Guerra da trent’onns, quai che
mussa cleramain ch’i sa tractava d’ina lec-
tura brisanta er per lezzas generaziuns.

In’ediziun cumpigliava en general mil-
li fin duamilli exemplars. Traiamilli exem-
plars – sco il Nov Testament da Luther,
edì il 1522 e vendì entaifer trais mais – èn
excepziuns e sa decleran or da la situaziun
istorica.

Per fegls sgulants suppon’ins ediziuns
da duatschient fin milli tocs. Questas ci-
fras èn remartgablas, sch’ins pensa che la
citad da Strassburg aveva en la segunda
mesadad dal 16avel tschientaner 30000
abitants e Basilea 10000.

Davart ils pretschs dals cudeschs stam-
pads èn las infurmaziuns relativamain bu-
nas, per ils fegls sgulants però per part
cuntradictoricas. Igl è cler ch’il pretsch
d’in cudesch po variar considerablamain,
tut tenor grondezza e dimensiun da l’o-
vra. Il Nov Testament da Luther custava
il 1522 per exempel in rentsch e mez. Per
quels daners pudev’ins cumprar 25 gia-
glinas, 1300 ovs u 59 kilos charn bov
(senza ossa). Il quint è spert fatg ch’in’o-
vra sco la «Cosmographia oder Beschrei-
bung aller Länder» da Sebastian Münster,
stampada il 1545 a Basilea e vendida per
dus rentschs, stueva esser quasi nunpaja-
bla per il magister basilais Thomas Platter
(1499–1582) che gudagnava, sco ch’el
scriva sez, tschient rentschs l’onn. Il
pretsch ch’ins po calcular per la «Ge-
schichtsklitterung» permetta da localisar
ils lecturs da Fischart en las classas pli au-
tas e bainstantas da Strassburg.

Bler pli bunmartgads eran ils fegls sgu-
lants ch’ins pudeva cumprar per in pèr
crizers (1 rentsch = 60 crizers). Las «Neue

Zeitungen», pli voluminusas e cun illu-
straziuns, eran natiralmain puspè pli cha-
ras.

Nars da cudeschs
I deva però er gia al cumenzament dal
tschientaner cudeschs pli favuraivels en
format quart ed octav. La «Navis stultife-
ra» (1516) da Sebastian Brant custava du-
desch crizers. Uschia sa chapeschi che er
glieud main bainstanta possedeva plirs
cudeschs. Ils inventaris dal relasch da ci-
tadins da Strassburg mussan ch’er ma-
stergnants e commerziants dal 16avel
tschientaner avevan gia pitschnas biblio-
tecas. La regla en quests circuls era però
maximal diesch cudeschs per chasada,
entant ch’academichers possedevan sa-
vens bibliotecas bain dotadas. Pensain be
a la famiglia Amerbach da Basilea.

Mo il possess da cudeschs na garante-
scha dentant betg savida, sco che Seba-
stian Brant tira endament a ses contem-
porans: en ses «Narrenschiff» fa el beffas
dal «nar da cudeschs» ch’als rimna senza
als leger.

Scolas
En connex cun questas remartgas sa
tschenta natiralmain la dumonda tgi che
saveva insumma leger da lez temp en la
Svizra dal Nord ed en la regiun dal Rain
Superiur, ils lieus d’activitad da Fischart e
da Stimmer. U er: tgi che gieva insumma
a scola.

Ils refurmaturs che sa sfadiavan «die al-
lerbesten Schulen, beide fur Knaben und
Mägdlein, an allen Orten aufzurichten»,
sco che Luther aveva pretendì, han rendì
in grond servetsch a la generaziun dals
onns 70. A Strassburg ha Johann Sturm
fundà il «Gymnasium» (1537) ch’è vegnì
fitg renumà ed ha servì da model a Myco-
nius ed a Thomas Platter per reorganisar
las scolas da Basilea.

Sper las scolas da latin devi era verita-
blas scolas popularas che mussavan mo 
las enconuschientschas minimalas. Basi-
lea aveva dal temp da Stimmer trais sco-
las da tudestg (duas per ils mats ed ina per 
las mattas) che suttastevan a la baselgia. 
Sch’i mancavan ils raps per pajar il ma-
gister, eri pussaivel d’obligar ils plevons 
ed ils calusters da las vischnancas d’in-
struir sezs tudestg en scola, sco ch’i resul-
ta da l’urden da baselgia da Strassburg dal 
1598.

Las «Winkelschulen» d’avant la refur-
maziun, las scolas privatas da scolasts am-
bulants che mussavan a leger ed a scriver
a tut quels che n’avevan betg gì occasiun
da frequentar ina scola claustrala, han tut-
tina existì fin l’entschatta dal proxim
tschientaner: il 1551 dumonda in tschert
Konrad Markstalk al magistrat da Basilea
la permissiun d’avrir ina scola privata. Igl
era er pussaivel da s’acquistar in savair ru-

dimentar en maniera autodidactica, cun
agid da las numerusas fiblas d’abc ch’eran
en vendita quella giada.

Ils impediments ch’ins stueva superar 
vulend emprender, n’eran betg primar-
main da gener finanzial: i stevan a dispo-
siziun plirs stipendis, a Basilea per exem-
pel il legat dad Erasmus. Ils impediments 
eran plitost d’attribuir a la mentalitad da 
la populaziun: en l’introducziun da la 
«Geschichtsklitterung» deplorescha 
Fischart l’aversiun da ses temp envers tut-
ta scolaziun: a la curt d’in prinzi surve-
gnian ins plitost ina biera ch’in cudesch; 
e sin la dumonda retorica, pertge ch’ins 
na mussia betg a scriver a las mattas, re-
spunda el mo: per ch’ellas na scrivian 
betg brevs d’amur.

Il teater popular
In’impurtanta rolla didactica ha giugà er
il teater ed ins na dastga betg sutvalitar sia
purtada per la scolaziun dal pievel. Ils nu-
merus tocs da teater, inscenads il pli sa-
vens da magisters en mintga citad svizra
pli impurtanta, eran per il pievel in’occa-
siun cumadaivla per augmentar sias enco-
nuschientschas. La pussaivladad d’avair
avant egls noziuns abstractas, fatgs isto-
rics u istorgias mitologicas, quasi sco en
in cudesch da maletgs vivents, ha contri-
buì fermamain a derasar la cultura uma-
nistica. Sper quests tocs da teater en latin
– giugads da scolars, u a Basilea dapi il
1540 er da students, per sviluppar lur re-
torica – devi adina dapli represchenta-
ziuns en tudestg e cun participaziun dals
abitants.

A Basilea vegnivan tals tocs da teater
surtut inscenads da Thomas Platter en oc-
casiun da festas da scola, suenter l’exem-
pel da Johann Sturm ch’el ha enconuschì
durant ses segiurn a Strassburg. Tenor
funtaunas contemporanas eri mintgamai
«ein gar grosser Zusammenlauf».

Per ils organisaturs eran quests arran-
schaments da massa bain er in pau inquie-
tants. Ins sa che Vincens Prallus ha du-
mandà a Basilea la preschientscha da la
polizia da la citad per evitar incidents
dischagreabels. Il schaner 1554, cur ch’il
bab da Stimmer – ch’era magister da tu-
destg a Schaffusa – ha inscenà cun ses sco-
lars la «Historie vom verlorenen Sohn» da
Georg Binder, è dà ensemen il banc, sin il
qual sesevan ils signurs da la citad. Tobias
Stimmer, ch’ha l’onn 1580 er scrit sez ina
cumedia (confusiuns pervi d’ina giuvna
dunna malfidaivla), aveva lura 15 onns ed
ha damai gì gia baud l’occasiun d’enco-
nuscher il teater, sa laschond inspirar per
sias atgnas ovras.

Il dumber d’acturs era per part impres-
siunant. Per inscenar «Saulus» da Mat-
thias Holtzwart (il 1571 a Basilea) èn
stads necessaris 100 citadins sco acturs e
500 sco statists. I n’era betg mo in stra-

patsch per il reschissur, ma er per ils aspec-
taturs: il toc durava dus dis.

Il striegn da Circe
D’impurtanza en questas represchentazi-
uns n’era betg mo la divulgaziun, ma er
l’interpretaziun da la materia. L’istorgia
da Circe duai servir sco exempel.

Hans Sachs, chalger e chantadur a
Nürnberg, è s’occupà repetidamain cun
Circe e sia bavronda striunada che – te-
nor Homer – ha mancà da far effect sin
Odisseus. (Quel aveva survegnì da Mer-
cur l’erva miraculusa moli ed ha pudì,
grazia al cuntratissi, evitar il destin da ses
camarats ch’èn vegnids transfurmads tuts
ensemen en portgs.)

En l’epilog da sia cumedia da Circe,
stampada il 1550, resumescha Hans
Sachs suandantamain la significaziun dal
toc per mauns da ses lecturs: Circe sim-
boliseschia la voluptad che surmainia
blers, da maniera ch’els – sco ils uffants ed
ils nars – perdian lur saun giudizi e daven-
tian bestgas malraschunaivlas. Cun Odis-
seus però sajan manegiadas tut las persu-
nas undraivlas ch’hajan retschavì da Dieu
l’erva moli, il simbol da la sabientscha, e
che sappian qua tras sa pertgirar da la tur-
pegiusa voluptad.

Questa cumbinaziun da mitologia an-
tica e da morala cristiana è dal tuttafatg
caracteristica per quests dramas, scrits
cumplettamain en il spiert da Luther
ch’aveva recumandà expressivamain il
teater sco med d’educaziun dal pievel.

En ses tocs ha Sachs tractà repetida-
main questa tematica e cumpareglià l’ef-
fect da la bavronda striunada cun quel dal
vin, per dar al cuntegn ina relevanza ac-
tuala en vista a l’alcoholissem fermamain
derasà da lez temp.

Quant enavant che questas repre-
schentaziuns popularas modifitgeschan
l’original en favur da finamiras didacticas,
quai è bain vesaivel gist en il «Saulus»
menziunà avant: Holtzwart transfurma
l’engiavinadra dad Endor en la Circe da
Homer e la lascha ir al diavel ensemen cun
sia fantschella Medea.

In tal proceder vegn legitimà dad Eras-
mus da Rotterdam che scriva suandanta-
main en ses «Enchridion», il «manual per
il cumbattant cristian»: «Ja vielleicht liest
du eine Sage, wenn du auf ihre verborge-
ne Bedeutung achtest, mit mehr Gewinn
als die Heilige Schrift, wenn du dort am
Buchstaben hängenbleibst (...); wenn
dich der Trank der Circe lehrt, dass die
Menschen durch Begierden wie durch
ein giftiges Getränk zu Toren werden,
dass Menschen sich völlig in Tiere ver-
wandeln: (...) erfährst du dann nicht in
der Sage das, was dir auch die Philoso-
phen und Theologen, die Lehrer des Le-
bens raten?»

Questa lingua simbolica, che tuna en
nossas ureglias per part sco in dischac-
cord, era gia famigliara e currenta a la giu-
ventetgna en ina mesira che nus avain fa-
dia d’ans imaginar ozendi. L’editur Sig-
mund Feyerabend da Francfurt era in um
d’affars da grond’experientscha ed il fatg
ch’el integrescha en il «Kunstbüchlein»
(1580) da Jost Ammann gist questa Cir-
ce – cun buccal e bastun magic, mez niva
e cun in’egliada desastrusa sper in urs che
suna la cornamusa – e l’includa en sia col-
lecziun da maletgs didactics per la giuven-
tetgna, mussa che la «cornamusa» e la
«planta morta» eran – sco simbols da se-
xualitad e da mort – er senza text explica-
tiv enclegentaivels sco allusiun al caracter
erotic ed a las consequenzas privlusas da 
la stria attractiva.

Il publicist Johann Fischart (a sanestra) e l’artist Tobias Stimmer (a dretga, autopurtret). MAD

